
Inatsisartut Suleriaasianni § 36 naapertorlugu apeqquteqaat aallaavigalugu 

oqallisissiaq imaattoq matumuuna saqqummiuppara: 

Inoqarfiit sorliit aqqusinermik atassuserneqarnissamut 

periarfissagissaarnersut pillugit apeqquteqaat aallaavigalugu 

Inatsisartut oqallinnissaannik siunnersuut. 

(Inatsisartunut Ilaasortaq Aqqa Samuelsen, Inuit Ataqatigiit). 

 

Tunngavilersuut: 

1997-imi Inatsisartut Aningaasanut Inatsisaat aqqutigalugu 1998-i 

aallarnerfigalugu pisortat aqqusiniutaannik akisussaaffik kommuninut 

miloriunneqarnikuuvoq. Akisussaaffimmik miloriussinermut atatillugu 

kommuninut taartisiassatut ilusilerlugu kommuni nutaanik pilersaarusiornermut 

sanaartornermullu, kiisalu aqqusinernik ingerlatsinermut 

aserfallatsaaliuinermullu aningaasanik atortagassaannik 

kaammattuuserneqarnikuullutik. 

Siunissami aqqusinniorneq eqqarsaatigalugu atituumik eqqarsarnissarput 

pisariaqarpoq. Suliniutit, pingaartumik illoqarfiit nunaqarfiillu akornanni 

angalalertorsinnaaneq eqqarsaatigalugu, allartisarnissaat 

eqqarsaatersuutigilereertariaqarparput.  

Illoqarfiit nunaqarfiillu akornanni aqqusinernik nutaanik 

pilersitsisoqarsinnaanera partiinit ataasiakkaanit Naalakkersuisuniillu qanormita 

isumaqarfigineqarpa? 

Assersuutigalugu Qasigiannguaniit Ilimanamut aqqusinniorsinnaanerit 

assigiinngitsut misissuiffigalugit takornariaqarneq eqqarsaatigalugu qanoq 

imminut akilersinnaassuseqarnersoq misissorneqarsinnaavoq. 

Takornariat issuttup nunataanik ingiallorneqaratik takornariarusuttut 

Qasigiannguaniit Ilimanamut Ilimanamiillu Qasigiannguanut 

angalasinnaanissaminnut periarfissaq pigilerpassuk, Qeqertarsuup tunuani 

takornariaqarnikkut inerisaanermik suliaqarnerup tapertarilluarsinnaavaa.  



Aqquserngup asfalteqqaarneqarnissaanik akisoorsuunissaanillu 

piumasaqartoqartariaqarsorinngilara, tassami takornarissat pisuinnaat 

nalorninaatsumik takuneqarsinnaasunngorlugu 

ingerlavigineqarsinnaasunngorlugulu aqqutaat namminneq atuarlugu 

inoqarfimmiit inoqarfimmut aqqutigisinnaajumaassavaat. 

Qasigiannguaniit Ilimanamut aqqusinniornikkut takornariat pinngortitaq 

puigunaatsorsiffigalugu misigisaqarfigisinnaalissavaat, aammalu nunatta 

uumasui qanimut tikillugit misigaqarsinnaalissallutik. 

Aammattaarlu Qasigiannguaniit Ilimanamut aqqusineq takornarianut 

iluaqutaaginnarani, kisiannili nunaqavissut eqqarsaatigalugit nioqqutissanik il.il. 

assartuussinermut iluaqutaasinnaassasoq naatsorsuutigineqarsinnaavoq. 

Takornariat nunatsinnut tikittartut inoqarfinnut amerlanerusunut 

siammarnerujumallugit maannangaaq iliuusissanik 

pilersaarusiortariaqalernerpugut?  

Inoqarfiit aqqusinermik atassuserneqarnissamut periarfissagissaartut 

ineriartortitsivigineqarnissaat takkuitsoorneqarsinnaasorinanngilaq. Periarfissat 

ammasut atorluarneqartariaqarput. Ilutigisaanillu ineriartortitsinissamut 

soqutiginaatillit qaqilerneqartariaqartut isumaqarpunga. 

Partiit ataasiakkaat Naalakkersuisullu illoqarfiit nunaqarfiillu sorliit aqqusinermik 

atassuserneqarnissamut periarfissagissaartutut isigineraat tusarusunnarpoq. 

Ullutsinni inoqarfiit akornanni aqqusinernik pilersitsiortuinissamut 

naalakkersuinikkut anguniagaqartariaqarpugut, pingaartumik inoqarfinni 

takornariaqarnikkut inuussutissarsiutitigullu inerisaasoqarnissaanik suliap 

siunissaq ungasissoq isigalugu imminut akilersinnaasumik tikkuussissappat. 

Inatsisartut oqaaseqaatissaanut siunnersuut: 

“Inatsisartut  Naalakkersuisut inoqarfiit sorliit akornanni aqqusinernik 

siunissaq ungasinnerusoq isigalugu inuussutissarsiutit pioreersut 

pilersinneqarsinnaasullu aallaavigalugit imminut akilersinnaasumik 

pilersitsiortortoqarsinnaaneranik misissuillutik aallartisassasut 

immikkoortumilu periusissiorlutik aallartinnissasut Naalakkersuisunut 

kaammattuutigissavaat.” 

 


